
Имконияти ройгони  истифодаи асарҳо дар интернет1 

          Дар таҷрибаи ҷаҳонӣ айни ҳол шаш намуди иҷозатномаҳои Creative 

Commons мавҷуданд,  ки дар асоси онҳо асарҳоро метавон озод ва ройгон истифода 

бурд.  

 Attribution -CC BY - ин  иҷозатнома ба дигарон имкон медиҳад, 

ки  кори шуморо  интишор,  коркард ва  бо дигар тарз истифода  намоянд,  то он 

вақте, ки онҳо муаллифии шуморо ишора мекунанд. 

Attribution - Share Alike  - CC BY-SA - ин иҷозатнома  ба дигарон 

имкон медиҳад,    ки  кори шуморо  интишор,  коркард ва  бо дигар тарз истифода  

намоянд, ҳатто бо мақсадҳои тиҷоратӣ то он вақте, ки онҳо муаллифи шуморо 

нишон медиҳанд, ва асарҳои худро низ ҳамин гуна литсензия мекунанд. 

Attribution-NoDerivs - CC BY-ND - ин иҷозатнома барои 

паҳнкунии  тиҷоратӣ ва ғайритиҷоратӣ иҷозат медиҳад, вақте ки паҳншавии он 

бетағйир аз ҷониби муаллифи интиқол дода мешавад ва онҳо бояд муаллифро 

ҳатман нишон диҳанд.  

Attribution-NonCommerce -  CC BY-NC - ин иҷозатнома ба 

дигарон имкон медиҳад, ки кори шуморо гирифта тағйир кунанд, асари шуморо 

ҳамчун асосӣ кабул кунанд ва дар асоси он асарҳои наве  эҷод кунанд, шуморо 

ҳамчун муаллиф ишора карда, асари худро ҳамчун ғайритиҷоратӣ нишон диҳанд, 

аммо аз онҳо талаб карда намешавад, ки   дар асарашон  ин гуна иҷозатнома дар 

ҳамин гуна шартҳо бошад. 

 Attribution-NonComission-ShareAlike  -   CC BY-NC-SA - ин 

иҷозатнома ба дигарон имконияти дар асоси асари шумо асари нав коркард 

карданро бо мақсади ғайримолумулкӣ медиҳад, то он даме ки шуморо ҳамчун 

                                                             
1 Маводи мазкур тарҷума  ва коркарди ҷузъе аз асари Меликов У.А. (Проблемы правового режима объектов 
граждансикх прав в интернете”. -Душанбе, 2018. -С. 177-190)  мебошад.  



муаллиф нишон медиҳанд ва офаридаҳои наве, ки онҳо эҷод мекунанд дар ҳамин 

гуна шартҳо ба дигарон пешниҳод кунанд.  

Attribution-NonCommerce-NoDerivs -CC BY-NC-ND - ин 

иҷозатнома танҳо ба дигарон иҷозат медиҳад,  ки асари шуморо паҳн кунанд,  бо 

дигарон мубодила кунанд, нашр кунанд то он даме, ки онҳо муаллифии шуморо 

нишон медиҳанд, аммо дар ҳар сурат, онҳо наметавонанд онро тағир диҳанд ва ё ба 

таври тиҷоратӣ истифода баранд.2 

Шарти пешакии пайдо шудани литсензияи Creative Commons (CC) ин  

ҳуқуқи муаллиф мебошад. Агар дар соҳаи ҳуқуқи муаллиф "ҳама ҳуқуқҳо ба 

муаллиф тааллуқ дошта бошанд", пас дар соҳаи Creative Commons "баъзе ҳуқуқҳо 

ба муаллиф тааллуқ доранд ва муаллиф ба дигарон низ иҷозат медиҳад, ки 

боқимондаи ҳуқуқҳоро  истифода баранд." 

Мувофиқи моддаи 9-и Қонуни Ҷумҳурии Тоҷикистон "Дар бораи ҳуқуқи 

муаллиф ва ҳуқуқҳои вобаста ба он", соҳиби ҳуқуқҳои истисноии муаллиф 

метавонад барои хабардор кардани хуқуқҳояш аз аломати  ҳифзи ҳуқуқи муаллиф 

истифода барад, ин аломат  дар ҳар як нусхаи асар гузошта мешавад  ва аз се унсур 

иборат аст. 

1) ҳарфи лотинии "C" дар доира; 

2) ном (унвон) -и соҳиби ҳуқуқҳои молумулкии муаллифӣ; 

3) соли нашри аввали асар. 

           Аломатҳои зикршуда ҳатмӣ нестанд,  дар кор набудани он ҳуқуқи муаллифро 

рад намекунад. Он барои иттилоот мебошад. Ин аломат  ба аҳолӣ маълумот 

медиҳад, ки соҳиби ҳуқуқҳои муаллиф кист ва дар ҳолати зарурӣ бо кӣ тамос бояд 

гирифт. Муқоисаи аломатҳои ҳифзи ҳуқуқҳои муаллифӣ ва вобаста ба он ва 

Creative Commons нишон медиҳад, ки агар аломатҳои ҳуқуқи муаллиф ва ҳуқуқҳои 

вобаста ба онҳо аввалан иттилоотӣ бошанд, пас аломатҳои Creative Commons, 

дорои хусусияти пешниҳодӣ мебошанд, яъне онҳо шартҳои шартномаи 

литсензиониро барои истифодаи объекти ҳуқуқи муаллифӣ ва ҳуқуқҳои вобаста ба 

он инъикос мекунанд. 

Корҳое, ки тибқи литсензияи Creative Commons паҳн карда мешаванд, як 

навъи имконияти қонунии эҷодиёти озод аст. Истифодабарандагон маҷбур 

нестанд, ки соҳиби ҳуқуқҳои муаллифро ҷустуҷӯ кунанд, тибқи иҷозатномаи 

Creative Commons барои истифодаи асар муаллиф аллакай розигии худро додааст, 

аз ин рӯ шарт нест, ки қарордодҳои алоҳидаи литсензионӣ дошта бошанд. 

Ҳар як навъи иҷозатномаи  Creative Commons ба ду саволи муҳим ҷавоб 

медиҳад: чӣ манъ аст ва чӣ иҷозат дода шудааст? Онҳо ба забонҳои гуногуни олам 

тарҷума шудаанд ва дар мавриди зарурӣ шумо метавонед ба матнҳои онҳо истинод 

кунед.3 

Ҳангоме ки муаллиф асарҳои худро бо иҷозатномаи Creative Commons 

пешниҳод мекунад, ин пеш аз ҳама маънои онро дорад, ки ӯ аз ҳуқуқи гирифтани 

подош аз истифодаи асар тибқи ин иҷозатномаҳо даст мекашад. Аммо ӯ ҳуқуқ 

дорад аз он ҳуқуқҳое, ки ӯ нигоҳ доштааст, тибқи қонуни моликияти зеҳнӣ 

истифода барад. 

Бисёре аз муаллифон моҳияти аломати муаллифии “С” – ро  намедонанд, 

аммо танҳо фикри онро доранд, ки ҳуқуқҳои онҳо ҳифз карда мешаванд. Онҳое, ки 

аломати Creative Commons-ро истифода мебаранд, ба ҳуқуқҳои худ таваҷҷӯҳи 

бештар зоҳир мекунанд, зеро  кори онҳо дар ҷомеа паҳн мешавад ва онҳоро 

мехоҳанд ва мешиносанд. 

Дар даҳ соли охир аз лаҳзаи таъсиси Creative Commons, литсензияҳои CC дар 

бисёр давлатҳо маъруфияти зиёд пайдо карданд. Соли 2011 дар саросари ҷаҳон беш 

аз 580 миллион корҳо паҳн карда шуданд. Ба туфайли ҳаракати умумиҷаҳонии аз 

ҷониби Creative Commons ташкилшуда, литсензияҳои CC ба қонунҳои 55 кишвар 

мутобиқ карда шуданд ва дар чандин кишварҳо раванди мутобиқшавӣ оғоз ёфт.4 

Истифодаи асарҳо аз рӯи литсензияи моликияти  зеҳнӣ ба ҳеҷ як қоидаву 

қонун мухолифат намекунад. Дар Тоҷикистон, сарфи назар аз он, ки қонунгузорӣ 

қоида дар бораи литсензияҳои озодро дарбар намегирад, дар амал соҳибони 

ватании ҳуқуқи муаллиф барои паҳн кардани асарҳои худ литсензияи Creative 

Commons-ро истифода мебаранд. Масалан, ФОНД-и GIPI (http://cipi.tj/) ва маҷаллаи 

электронии ICD4D (http://ict4d.tj/tj/) муддати дароз аз литсензияҳои Creative 

Commons истифода мебаранд. 

Хатарҳои марбут ба татбиқи Creative Commons истисно карда намешаванд 

(масалан, бидуни хоҳиши муаллиф асари ӯ дар Интернет зери литсензияи Creative 

Commons метавонанд  ҷойгир карда шаванд), аммо ин барои рад кардани ҷорӣ 

кардани литсензияи Creative Commons дар фаъолияти эҷодӣ асос нест. Хавф 

ҳамеша ҳаётро пайгирӣ мекунад ва мо бояд ҳамеша ба он омода бошем, аз ин рӯ, 

он “категорияи объективӣ-субъективӣ” номида мешавад.5 

Ба ақидаи мо, литсензияҳои Creative Commons ба қонунгузории 

амалкунандаи Ҷумҳурии Тоҷикистон мухолиф нестанд, аммо дар робита бо 

истифодаи ин литсензияҳо як қатор масъалаҳои баҳснок ҳастанд. Яке аз чунин 

нуктаҳо истифодаи ройгон дар зери иҷозатномаи Creative Commons мебошад. Ин 

баҳс ҳангоми муқоисаи шартҳои литсензияи Creative Commons бо шартҳои 

шартномаи муаллифӣ ба миён меояд. 

Ба ҳама маълум аст, ки шартнома басташуда ба ҳисоб меравад, агар тарафҳо 

байни худ созиш кунанд. Шартҳои дигари шартнома метавонанд бо қоидаҳои 

махсусе, ки гурӯҳҳои алоҳидаи шартномаҳои ҳуқуқи шаҳрвандиро танзим кунанд, 

бояд пешбинӣ карда шаванд ва ё аз ҷониби тарафҳо тибқи салоҳдиди худ эътироф 

карда шаванд. Дар моддаи 26 Қонуни ҶТ «Дар бораи ҳуқуқи муаллиф ва ҳуқуқҳои 

вобаста ба он» шартҳои асосии шартномаи муаллифиро, аз ҷумла роҳҳои 

                                                             
4 Использование лицензий Creative Commons в Российской Федерации. Аналитический доклад / Под ред. 

Ю.Е. Хохлова. – М.: Институт развития информационного общества, 2011. – С. 7. 

истифодаи асарро муайян мекунад (ҳуқуқҳои мушаххасе, ки дар ин шартнома 

таҳвил дода шудаанд); мӯҳлат ва ҳудуде, ки ҳуқуқ ба он дода шудааст; андозаи 

подош ва (ё) тартиби муайян кардани андозаи подош барои ҳар як усули истифода 

аз кор, тартиб ва мӯҳлати пардохти он. 

E.P. Гаврилов қайд мекунад, ки «муаллиф ё фурӯшандаи дигар метавонанд 

аз подош даст кашад ва ҳуқуқи амволиро ройгон пешниҳод кунад. Аммо, бояд дар 

хотир дошт, ки шартномаи муаллифӣ, мисли ҳар шартномаи шаҳрвандӣ, дар умум 

бояд подош дошта бошад (моддаи 423 Кодекси граждании ФР). Ҳамин тавр, дар 

сурати баҳс, корбар бояд табиати бемузд будани шартномаи басташударо оид ба 

ҳуқуқи муаллиф исбот кунад.6  Нуқтаи охирин ба равиши умумии танзими 

ҳуқуқии шаҳрвандӣ мувофиқ аст - "ҳама чизҳое, ки манъ нашудаанд – иҷозат дода 

шудаанд" ва ба принсипи озодии шартнома мувофиқат мекунанд. Таҳвили 

ройгони ҳуқуқи истисноӣ, ки дар шартнома пешбинӣ шудааст, ҳуқуқи 

субъективии дорандаи ҳуқуқи муаллиф мебошад. 

Саволе ба миён меояд, ки оё муаллифро маҷбур кардан мумкин аст, ки 

муздро талаб кунад? Оё шахс ҳақ дорад, ки музди худро рад кунад? Ҷавоб ба ин 

саволҳо маълум аст ва ин ҳуқуқи муаллиф мебошад, ки ҳақ дорад аз подош  даст 

кашад. Дар моддаи 19 ва 20 Қонуни Ҷумҳурии Тоҷикистон "Дар бораи ҳуқуқи 

муаллиф ва ҳуқуқҳои вобаста ба он" меъёрҳое дар бораи истифодаи ройгон ва 

бепул ба манфиати ҷамъият пешбинӣ карда шудааст. Агар давлат истифодаи 

истифодаи ройгон ва бемузди асари муаллифро муайян кунад, пас чаро худи 

муаллиф ин имкониятҳоро ба манфиати ҷомеа васеъ карда наметавонад? 

Муқаррароти моддаи 26 Қонуни Ҷумҳурии Тоҷикистон "Дар бораи ҳуқуқи 

муаллиф ва ҳуқуқҳои вобаста ба он", ки шартҳои ҳатмии шартномаи муаллифиро 

муайян мекунанд, дар асоси Қонуни моделӣ 2 ноябри соли 1996 таҳия шудаанд.7 Бо 

d_by=&date_fld=&date_fld_finish=  



мурури замон, Қонуни моделӣ такмил ёфт (соли 2005), дар он иҷозат дода шудааст, 

ки дар шартномаи муаллифӣ  додани шароити ройгон барои ҳуқуқи муаллиф 

таъмин карда шавад. Дар қонунгузории шаҳрвандии Федератсияи Русия ба ин 

муқаррарот инчунин тағйирот ворид карда шуд: тибқи қисми 3 моддаи 1234 КГ ФР 

шартнома метавонад шартеро пешбинӣ намояд, ки он ройгон бошад. Ба ақидаи 

мо, моддаи 26 Қонуни ҶТ "Дар бораи ҳуқуқи муаллиф ва ҳуқуқҳои вобаста ба он" 

ба такмил ниёз дорад. 

Масъалаи дигари баҳсноки марбут ба литсензияи Creative Commons ин 

шакли шартнома аст. Шартномаҳои муаллифӣ дар шакли хаттӣ баста мешаванд. 

Амалҳо барои истифодаи асарҳо, тибқи литсензияҳои моликияти зеҳнӣ, дар бисёр 

ҷиҳатҳо ба амалҳое дар доираи созишномаи ҳамроҳшавӣ монанданд. Мувофиқи 

моддаи 185 Кодекси граждании Ҷумҳурии Тоҷикистон, иҷрои аҳд дар шакли хаттӣ 

баробар аст ба мубодилаи мактубҳо, телеграммаҳо, телефонограммаҳо, факсҳо ва 

дигар ҳуҷҷатҳое, ки мавзӯъ ва мазмуни иродаи онҳоро муайян мекунанд, агар дар 

қонун ё созишномаи тарафҳо тартиби дигаре пешбинӣ нашуда бошад,   

Дар ин ҳолат, бояд ба он диққат додан зарур аст, ки ҳангоми истифодаи 

литсензияи Creative Commons, имзо дар шакли анъанавӣ ба мо татбиқ намешавад, 

гузоштани аломати моликияти зеҳнӣ ба кор иродаи соҳиби ҳуқуқ мебошад. 

Масалан, бисёриҳо дар амал, ҳангоми имзо кардан, ному насабашонро менависанд. 

Имзокунӣ як шакли берунаи изҳори ирода аст. Вақте ки дорандаи ҳуқуқи муаллиф 

номи худро дар асар менависад ва аломати Creative Commons -ро менависад, ин ҳам 

баёни ирода мебошад. Дар ин ҳолат, барои бастани шартномаи литсензионӣ 

тартиби махсус лозим нест. 

Дар Россия бисёр фикрҳои ихтилофи марбут ба Creative Commons баён шуда 

буданд. Дар солҳои охир, дар ин ҷо бисёр литсензияҳои моликияти зеҳнии Creative 

Commons истифода шуданд ва на танҳо дар гардиши шаҳрвандӣ, балки дар сайтҳои 

мақомоти давлатӣ, ин восита  истифода мешавад (масалан, мақомоти ҳукумати 

Башкортостан маводҳои худро дар асоси литсензияҳои Creative Commons паҳн 

мекунанд - www.bashkortostan.ru). 



Ба қонунгузории Федератсияи Россия дар робита ба истифодаи 

литсензияҳои ройгон дар соҳаи моликияти зеҳнӣ тағйирот ворид карда шуд. 

Масалан,  ба Кодекси граждании Федератсияи Россия  моддаи 1286 (1),  илова шуд, 

ки он литсензияҳои моликияти  зеҳниро дар бар мегирад. Тибқи қисми 1 ҳамин 

модда, "шартномаи литсензионӣ, ки бо он муаллиф ё дорандаи дигари ҳуқуқи 

муаллиф (литсензия) ба литсензиядиҳанда барои истифодаи асарҳои илмӣ, 

адабиёт ё санъат иҷозатномаи оддӣ (истисноӣ) медиҳад, метавонад бо тартиби 

содда (литсензияи кушода) баста шавад. Иҷозатномаи кушода як созишномаи 

ҳамроҳшавӣ аст”.8 Дар моддаи 460 Кодекси граждании Ҷумҳурии Тоҷикистон 

инчунин муқаррарот дар бораи шартномаи ҳамроҳшавӣ пешбинӣ шудааст. Чунин 

шартнома шартномаест, ки яке аз тарафҳо шартҳоро бо тариқи тавсияти ва ё дигар 

шаклҳои стандартӣ муайян менамояд ва аз ҷониби тарафи дигар метавонад танҳо 

бо ҳамроҳ шудан ба созишномаи пешниҳодшуда дар маҷмӯъ қабул карда шавад. 

Муқаррарот дар бораи шартномаи якҷояшавӣ, ба фикри мо, ба шартҳои 

литсензияи Creative Commons комилан мувофиқат мекунад. 

Ҳамин тариқ, муқаррароти литсензияҳои зикршуда  бо моликияти зеҳнӣ ва 

муқаррароти қонунгузории Ҷумҳурии Тоҷикистон мухолиф нестанд. Дар доираи 

қонунҳои анъанавии моликияти зеҳнӣ, онҳо мушкилоти махсусро ба вуҷуд 

намеоранд, балки баръакс вазифаҳои соҳибони ҳуқуқи муаллифон ва корбаронро 

осон мекунанд. Аммо дар айни замон, албатта, ба қонунгузории амалкунанда як 

қатор тағйиротҳо лозим аст. 

Мутаассифона, дар бораи Creative Commons дар Тоҷикистон маълумоти кам 

мавҷуд аст ва истифодаи он маъмул нест. Дар дигар давлатҳо, раванди 

мутобиқгардонии ин литсензияҳо,  ҳам дар қонунгузорӣ ва ҳам дар амалия ҷорӣ 

карда шудааст, ки бояд дар Тоҷикистон татбиқ карда шаванд. 

Литсензияҳои ройгоне мавҷуданд, ки барои истифодаи нармафзор пешбинӣ 

шудаанд. Дар қонунгузории Ҷумҳурии Тоҷикистон нармафзор ҳамчун “барномаи 

                                                             
8 Гражданский кодекс РФ. 

http://www.consultant.ru/document/cons_doc_LAW_64629/e0c0d28fc67b7998751c3a7f98f6be9dfb789911  

компютерӣ” баррасӣ карда мешавад (моддаи 3 Қонуни ҶТ “Дар бораи ҳуқуқи 

муаллиф ва ҳуқуқҳои вобаста ба он”). Ғайр аз он, он объекти ҳуқуқи муаллиф 

ҳисобида мешавад ва на танҳо муқаррароти умумии ҳуқуқи муаллиф ба он татбиқ 

карда мешавад, балки қонун меъёр дар бораи имкониятҳои озоди истифодаи 

барномаи компютерӣ (моддаи 21 Қонуни Ҷумҳурии Тоҷикистон "Дар бораи 

ҳуқуқи муаллиф ва ҳуқуқҳои вобаста ба он") пешбинӣ мекунад.  

Дар соҳаи истифодаи нармафзор бисёр литсензияҳои ройгон вуҷуд доранд. 

Масалан, машҳуртарини онҳо Литсензияи генералии ҷамъиятии GNU мебошанд. 

Ҳадафи ин литсензияи ройгон на танҳо ба корбар иҷозат додан, нусхабардорӣ, 

коркард ва паҳн кардани барномаҳои дахлдор, балки маҷбур кардани корбар барои 

интиқоли ин ҳуқуқҳо ба корбарони дигар мебошад, яъне ба ном "мероси ҳуқуқӣ".9 

Ин гуна ӯҳдадорӣ тибқи литсензияҳои ройгон ҷомеаи эҷодкорро бармеангезад ва 

ташвиқ мекунад ва дар байни муаллиф ва ҷомеа мувозинат ба вуҷуд меорад. 

Ин литсензияи ройгон инчунин ба шартномаи ҳамроҳшавӣ марбут аст, ки 

ҳуқуқу ӯҳдадориҳои зеринро дар бар мегирад: ҳуқуқи омӯзиш ва коркарди 

барномаҳо; ҳуқуқи паҳн кардани барнома бо мақсадҳои гуногун; ҳуқуқи паҳн 

кардани нусхаҳои рамз; ӯҳдадории пешниҳоди дигар ҳуқуқҳо ба дигар ашхос. 

Агар Creative Commons барои ҳуқуқи муаллифӣ ва ҳуқуқҳои вобаста 

истифода бурда шавад, GNU General Public Public software барои нармафзор 

истифода мешавад. Аммо ин ду литсензия ва дигар иҷозатномаҳои ройгон як 

равиш доранд. Ягона фарқият дар он аст, маҷмӯи ҳуқуқҳо ва ӯҳдадориҳое, ки онҳо 

таъмин мекунанд, дар ҳар як литсензияи ройгон таҳия ва ба инобат гирифта 

шудаанд. Аз ин рӯ, корбар бояд танҳо бо онҳо шинос шавад ва барномаи 

мувофиқро дар асоси онҳо истифода барад. 

Чӣ тавре ки мо навиштем, дар Россия, масалан, дар Кодекси гражданӣ қоида 

дар бораи литсензияҳои ройгон тасдиқ карда шуд. Чунин равиш метавонад дар 

қонунгузории Тоҷикистон татбиқ карда шавад.  

                                                             
9 GNU General Public License (универсиальная общественная лицензия). 

https://ru.wikipedia.org/wiki/GNU_General_Public_License  



Ба ҳамагон маълум аст, ки интиқоли ҳуқуқи амволӣ дар асоси шартнома ё 

қонун сурат мегирад (моддаи 1133 Кодекси граждании Ҷумҳурии Тоҷикистон). 

Қонунгузорӣ намудҳои гуногуни шартнома барои интиқоли ҳуқуқи амволиро ба 

натиҷаи фаъолияти зеҳнӣ пешбинӣ менамояд. Аммо, бо дарназардошти он, ки дар 

қонунгузории Ҷумҳурии Тоҷикистон қоидаҳо дар бораи литсензияҳои ройгон 

вуҷуд надоранд, мо бояд дар бораи онҳо аввал суолҳои мантиқӣ диҳем. Саволи 

аввалине, ки бояд посух гирад, ин аст: оё иҷозатномаи ройгон хилофи қонунҳои 

Ҷумҳурии Тоҷикистон аст? 

Тибқи  таҳлили муқаррарот дар бораи моликияти зеҳнӣ, ки дар боло 

овардем, ба ин савол посухи мусбат додан мумкин аст. Дар мавриди литсензияҳои 

ройгон, ки бо таъминоти барномавӣ алоқаманданд, ҷавоб ин аст, ки зиёда аз 100 

намуди чунин литсензияҳои ройгон вуҷуд доранд ва баррасии ҳар кадоми онҳо 

ғайриимкон аст. Аммо, бо назардошти хусусиятҳои умумии онҳо ва бо назардошти 

имконияти пайдоиши литсензияҳои нав, ба чунин хулоса омадан мумкин аст, ки 

дар сатҳи қонунгузорӣ меъёри қабули литсензияҳои ройгонро бо ин қайду шарт 

таъмин кардан лозим аст - агар онҳо хилофи муқаррароти қонунгузории Ҷумҳурии 

Тоҷикистон набошанд. 

Ҳангоми таҳлили муқаррароти литсензияҳои ройгон мо бояд ба унсурҳои 

зерин диққат диҳед: мавзӯъ, шакл, қаламрави амали иҷозатнома, мӯҳлати амали 

он ва пардохти ҳаққи дорандаи ҳуқуқи муаллиф. 

Мавзӯи литсензияи ройгон одатан ҳуқуқи моликият ба объекти ҳуқуқи 

муаллифӣ ва ҳуқуқҳои вобаста ба он, хусусан ҳуқуқ ба барномаҳои компютерӣ 

мебошад. 

Литсензияи ройгон одатан дар шакли хаттӣ дар Интернет, дар бастаи кор, 

дар худи нармафзор ва ғайра муқаррар карда мешавад. Ҳамзамон, раванди қабули 

пешниҳод тавассути амалҳои оддӣ амалӣ мешавад, яъне. ба воситаи "клик кардан", 

"розӣ шуданро қайд кунед", бо амали воқеии истифодаи асар ва ғайра. 

Литсензияи ройгон аз мафҳуми "озодӣ" сарчашма мегирад ва аз ин рӯ он аз 

ҳудуди муайян ва вақт озод аст, яъне он одатан ба тамоми қаламрави ҷаҳон паҳн 



шуда, то ба охир расидани ҳуқуқи моликияти бадастоварда эътибор дорад ва пас 

аз он асар ба сарвати ҷамъиятӣ мубаддал мегардад. 

Ҳамин тариқ, бо назардошти инҳо, зарур аст, ки дар Кодекси граждании ҶТ 

моддаи  1133 (1)  бо мазмуни зайл  илова карда шавад:  

«Моддаи 1133 (1). Иҷозатномаҳои озод 

1. Тибқи иҷозатномаҳои озод (ҳамчун шартномаи ҳамроҳшавӣ) ҳуқуқҳои 

молумулкӣ ба объектҳои ҳуқуқи муаллиф ва ҳуқуқҳои вобаста ба он бо тариқи 

ройгон, бемуҳлат ва бемаҳдуд дода мешавад.  

2. Иҷозатномаҳои озод ба он ҳад қонунӣ эътироф мешаванд, ки агар ба 

қонунгузории Ҷумҳурии Тоҷикистон ва санадҳои ҳуқуқии байналхалқӣ 

мутобиқат намоянд.». 

 

 

Муаллиф ҳуқуқшинос Ғайбуллоев Далер. 


